ПРИЛОЖЕННЁ № 1
Менам йöрнöсö да вешьянö вöлi куш нять, и ме решитi миськавны нiйö. Пöрччаси, чапки вывсим паськöмöс, пасьталi шабурöс. Но шабурнас жар. А ляч пасьтöг, кöть и вöрын, эг лысьт овны. И кери ме робинзоновскöй паськöм. Перво кульыштi нин, кыйи сэтiсь гезок. Сы бердö кышавлi ньыв лыссэз, пырей, кöчвонь. Петiс öддьöн бытшöм юбка. Эттшöмсö, натьтö, кöркö камыс новйылiс. Чапки шабурöс, кышалi вывтам юбкасö, зэлöтi гезоксö.

— Синяшорись кам пасьталiс виль костюм «рызы-бызы», — юöртi ме мöссэслö и лэдзчи прудок дорас да сюйыштi паськöмöс ваас — ась кöтасьö. Шабурö тоже нятьöсьмöма, но не öддьöн, и ме сiйö только нöитi да виззи мыр бердö — олас сiдз. Йöзыслöн буржык, да олö, кыдз баитсьö.

Нöитыштi ки коласам йöрнöсöс и вешьянöс, пидзралi бура. Эшö öтпырись тульöтi да кöсöдз пидзыртi. Öнi лэдзчис сöдз ва, сiдзкö, чочкоммис йöрнöс-вешьянö. И öшöтi нинпу вылö косьтыны.

Онö менам эз пет. Босьтi пурт да мунi кошшыны понуль, медбы керны ньöв да ньöвьёссез. Ветлöтi-кери, но матын понульыс эз быдмы. Известно, палёж. Понульыс шутём любитö. Эстöн только пипу, нинпу да поснитик льöмпуэз. И эшö сотчöм мыррез, валёжник, косьмöм пуэз — увтöмöсь, качтöмöсь — биыс быдöс вильöтöм да пеганитöм нiйö.

Бöрйи льöмпуок, пондi керавны пуртнам вуж бердöттяс. Кыла, кинкö локтö бöрам. Лэбтiси — Король сибöтчö. Менö дзик тöвчик чапкис местасим, и ог тöд, кыдз ме лои саöсь кöз вылын. Кинам и кокнам сывьялi кöзсö, видзся сэтöн. А порозыс улын сулалö да видзöтö ме вылö. Бур, что кöзыс ордчöн вöлöма, а то талис бы менö сiя.

Невна лöньси, смекайтча, кыдз бы буржыка лöсьöтчыны виль местаам. Но вот беда — öтiк ув оз тыдав. А видзсьыны этадз недыр верма. Мыдзасö киэзö, и ме нильда улö, самöй порозыс одзö. Сэтöн и овсяс меным. Мый сылö месянь колö? Абу разь мöдiккез, кинöс позис бы повзьöтлыны?

Вылiсьжык казялi дженытик ув. Четверть кузя только, но кыз. Кысси сы дынöдз, кышыштi öт лядьвейöс. Долытжык лоис. Öнi туяс öт кинам видзсьыны, а мöдöс шоччöтны.

Юасьöммез:

1. Лöсьöтö текстлісь атрибуция. Вежöртöтö ассиныт думанытö.
2. Комментируйтӧ отрывоксӧ,  кытшöм сылöн роль эта произведеннёын.

3. Висьталö, кытшöм места занимайтö эта произведеннёыс гижись творчествоын.

4. Юöртö произведеннёэз йылісь,  кöдна матынöсь тема,  жанр, образзэз сьöрті сетöм художественнöй тексткöт.
ПРИЛОЖЕННЁ № 2
Бура эшӧ миян коми йӧз коласын видзсьӧ важ порядокыс: шогмас кӧ нывкалӧн кага – сiя лоӧ отир насмехӧ, а кагалӧн нимыс ӧтiк – мирон. Некин сiйӧ оз шу ас нимӧн, а тӧдӧны мирошкоӧн. Сьӧкыт быдмыны сэтшӧм мортлӧ, сералӧны сiйӧ пӧрись и том. Сiдз лоис и Мирошкӧт, Öкульыс зонкӧт. Дас год ни то тырӧ зонлӧ, и поп сылӧ пырттӧнняс нимсӧ сетӧм Мирон. Сiдз эта нимыс и кольччис пыр кежӧ.
… Дас год чулалас эта цветитан кадсянь. Пукалӧ то ӧнi ӧшын одзын Öкуль, кисьтӧ синвасӧ… Быдӧс эшӧ син одзас, бытьтӧ неважын эшӧ быдӧс эта вӧлi, неважын пым сьӧлӧмыс пикнитiс-ӧзйылiс костёрӧн, кӧр первуись пантасис Егоркӧт.
Юасьöммез:

1. Лöсьöтö текстлісь атрибуция. Вежöртöтö ассиныт думанытö.

2. Висьталö, кытшöм места занимайтö произведеннёыс коми-пермяцкӧй литератураын.

3. Юöртö произведеннёэз йылісь,  кöдна матынöсь тема,  жанр, герой сьöрті сетöм художественнöй тексткöт.

4. Сравнитӧ петкӧтӧм геройесӧ мӧдiк произведеннёэзiсь Мирош образкӧт.
ПРИЛОЖЕННЁ № 3
Ме горза, кöр сьöкыта гижсьö кывбур.

Ме горза, кöр кокнита гижсьö кывбур.

Но год ни чулалiс, кыдз эз пет синва.

Неужто строкаэзам вир туйö ва?

Неужто, неужто ме не ни поэт, 

И сэсся некöр дзирыт стих оз ни пет?

Неужто и овны кöдзами ни нач,

И пыр кеж сьöлöмöс зэлöтiс кын кач?

Мырсьöмöй, мырсьöминьöй, менö эн коль.

Тэ ловсим кын качсö кузь гыжжезнат воль.

Быдöс ме терпита, быдöс меным бур −
Мед только кага моз зорамис кывбур.
Юасьöммез: 

1. Лӧсьӧтӧ текстлiсь атрибуция. Вежöртöтö ассиныт думанытö.
2. Висьталӧ медшӧр тема да проблема кывбурлiсь.
3. Кытшöм места занимайтö петкöтöм тема гижись творчествоын.

4.  Юöртö кывбуррез йылісь,  кöдна матынöсь тематика да проблематика сьöрті. Висьталö, кыдз сетöм тема мыччалöм нiя кывбуррезын.
ПРИЛОЖЕННЁ

Овлö, кöр мукöд мортыс велалö аслас нимкодь дынö сiдз, что лöгасьтöг пондö нельки шыасьны сы вылö, кыдз аслас ним вылö. «Мироння» кыв дынö Таисья велавны некыдз эз вермы. Эта увья нылочка некинкöт мöдiк нылочкаэз коласiсь öддьöнсö эз и тöдчы. А усьлiс кö кывны кöр кинсянькö вир пизьöтан нимкодьсö, ась и шутка могись, кутöм обидасянь чöлöмöн, часто синваэз сорöн, сiя тэрмасис сайöвтчыны отир син шогья: тöвнас − горт стенаэз сайö, гожумнас − ыбö, веж видзан осяэз да окласян рудзöг коласö. Син одзын паськыта ольсассян ыбыс аслас лöня вöрöтчöмöн да рамыника шушкöмöн, пöдтывлiс нылочка сьöлöмын саймöтöм обидасö. Сiя, кыдз радейтiсь мам, зорöтiс да вынсьöтiс Таисьяöс одзланься олан кежö.

Юасьöммез:

1. Лöсьöтö текстлісь атрибуция. Вежöртöтö ассиныт думанытö.

2. Висьталö, кытшöм места занимайтö произведеннёыс коми-пермяцкӧй литератураын.

3. Юöртö произведеннёэз йылісь,  кöдна матынöсь тема,  жанр, герой сьöрті сетöм художественнöй тексткöт.

4. Сравнитӧ петкӧтӧм геройесӧ мӧдiк произведеннёэзiсь Таисья (Мироння) образкӧт.
ПРИЛОЖЕННЁ

Асьтö ли, бисö ли сотан, — 
Гижан кывбуррез ойбыт.
Мый сэтiсь ас понда босьтан?..
— Садьыт бы, садьыт эз быр.

Кин шуö: стихыс пö сьывсьö?
Оз вовлы музыка — сiдз.
Просто сiдз он адззы кывсö,
Ва моз кывбурыс оз сидз.

Колö и лöньыс, и тöлыс.
Колö и зэрыс, и пуж.
Сэсся лишь шондi да тöлiсь
Керасö ассиныс удж. 

Юасьöммез: 

1. Лӧсьӧтӧ текстлiсь атрибуция. Вежöртöтö ассиныт думанытö.

2. Висьталӧ медшӧр тема да проблема кывбурлiсь.

3. Кытшöм места занимайтö петкöтöм тема гижись творчествоын.

4.  Юöртö кывбуррез йылісь,  кöдна матынöсь тематика да проблематика сьöрті. Висьталö, кыдз сетöм тема мыччалöм нiя кывбуррезын.
